
       Minggu Ko-2 id Timpu Toomod Toun B 17.01.2021 TADAU MINGGU’ KO-DUVO ID TIMPU’ TOOMOD TOUN B Sumimba Do Kapamahaavan Di Kinoingan. Hoovon tokou di Kristus do tosoosonguhun miampai do oiton o ngaan. Id kalamazan diti mokinongou tokou do nunu o booson Disido doid dotokou, pointounda’ do momoguno id kotoinaan Disido dii tinan ii pinataak Disido dotokou montok do kobontugan do Kinoingan. Moboos tokou miampai Disido, ‘Iti no i Tinan Ku ii pataakon montok diozu. HOZOU KOSUANGAN: Ps 65:4 Saviavi’ di tana’ tumiduku’ mai’ id-dumbangan nu, Oi Kinoingan, om humozou mai’ doid diau, humozou mai’ doid ngaan nu, Oi Takavas Kozo! SAMBAYANG-TONIIBO-KOPONIMPUUNAN Kanou sumambayang, Oi Kinoingan tavakas-kozo poimpasi selajul, ii momolinta’ do saviavi’ konunu, duuduvo do id surga om do id tana’, kosianai-kozo no do mokinongou dii kopokiinsianan do tuhun ngaavi’ nu om povonodo’ no o kopibabasan nu do id timpu’ ngaavi’ dagai. Maza’ di Tuhan za Jesus Kristus, Tanak nu, ii mamaamasi om momolinta’ miampai diau id dii kopiisoan di Spiritu Tobitua, iso’ Kinoingan, montok sohiihinaid aiso kopupuson. S. Amen. 1 Minggu Ko-2 id Timpu Toomod Toun B PAMBASAAN KOISO’, PAMBASAAN MANTAD BUUK KOISO’ DI SAMUEL 3:3-10, 19 Poinhuvi i Samuel id dii tizonon-tobitua di Tuhan ii id nombo ii arka di Kinoingan, do ontok minomohoou i Tuhan, ‘Samuel! Samuel!’ Suminimba isido, ‘Doiti’ zou.’ Dadi’ minanangkus isido doid di Eli om minoboos, ‘Doiti’ zou, tu’ minomohoou ko dogo.’ Minoboos i Eli, ‘Au’ zou i’ minomohoou. Guhi’ om humuvi no.’ Dadi’ guminuhi’ isido om huminuvi. Insan po vagu’ do minomohoou i Tuhan, ‘Samuel! Samuel!’ Tuminungag i Samuel om minongoi doid di Eli om minoboos, ‘Doiti’ zou, tu’ minomohoou ko dogo’.’ Suminimba isido, ‘Au’ zou i’ minomohoou diau, oi tanak ku; guhi’ om humuvi no.’ I Samuel nopo nga’ kakal po do aiso toihaan kokomoi di Tuhan om ii boos di Tuhan nga’ au’ po nokointahang doid disido. Insan po vagu’ i Tuhan do minomohoou, ii kumointohu nodii. Tuminungag isido om minongoi doid di Eli om minoboos, ‘Doiti zou, tu’ minomohoou ko dogo’.’ Dadi’ nakalati’ i Eli do i Tuhan i’ ii minomohoou dii tanak, om minoboos isido doid di Samuel, ‘Pamanau no om humuvi no, om nung kivaa momohoou nga’ moboos no do, “Poboos no, oi Tuhan, poingongou i suupu nu.” Dadi’ guminuhi’ i Samuel om huminuvi id tizonon dau’. Dadi’ minikot i Tuhan om miningkakat, minomohoou miaga dii noimaan haid Disido, ‘Samuel! Samuel!’ Suminimba i Samuel, ‘Poboos no, oi Tuhan, poingongou i suupu Nu.’ Suminukod i Samuel om miampai disido i Tuhan om iso’ po dii boos Disido nga’ au’ pinotumbazaan Dau do aatu’ doid tana’. II BOOS DI TUHAN. KOTOHUADAN DOID KINOINGAN. 2 Minggu Ko-2 id Timpu Toomod Toun B HOZOU KOSIMBAAN (HOZOU KAPAAZAAN COR-39:2. 4. 7-10 R/ 8.9) S. Doiti’ zou, oi Tuhan! Mikot zou do mimang di hizab Nu. 1. Minandad zou, minandad zou di Tuhan Om tuminingkukub Isido doid dogo’; noongou Disido ii haad ku. Pinosuang Disido o iso’ hozou kavavagu doid kabang ku, kaazaan di Kinoingan dotokou. (S) 2. Au’ Ko mokianu do kohubukan om titaak ngaavi’, nga’ tohingo poingivang. Au’ Ko mokianu do kohubukan-soobon om kohubukan- kooton. Ponovohi, doiti’ zou no. (S) 3. Id hiningkuman dii buuk poinsuat do apatut kuamaon ku o hizab Nu. Oi Kinoingan ku, umunsikou zou id dii undang-undang Nu do id nanad do ginavo ku. (S) 4. Ii kotuhidan Nu nakaabal ku id kotiitimungan tagazo do tuhun ngaavi’. Munung ku au’ ku i’ kinoputan; koiho ko dii, Oi Tuhan. (S) PAMBASAAN KODUVO PAMBASAAN MANTAD SUAT KOISO’ DI SANGTI PAUL DOID DII TUHUN NGAAVI’ DO CORINTH 6:13-15, 17-20 Tinan nopo nga’ okonko’ montok kopogompohuan; ii nopo nga’ montok di Tuhan, om i Tuhan montok di tinan. I Kinoingan ii minonungag di Tuhan mantad dii poimpatai, monungag nogi’ mai’ dotokou maza’ dii kuasa’ Dau’. 3 Minggu Ko-2 id Timpu Toomod Toun B Ingkuukuo po nga’ koiho kou, do tinan ngaavi’ diozu nopo nga’ puu ngaavi’ ii adadi do kotinanan di Kristus; iisai noopo ii poingamung di Tuhan nga’ iso’ spiritu miampai Disido. Podihiu no mantad kopogompohuan. Saviavi’ douso do suvai nopo nga’ oimaan do id habus do tinan; nga’ magampahu nopo nga’ momidouso do humavan dii tinan diozu sondii’. Tinan diozu nopo, koiho kou, nga’ ii panambazangan tagazo di Spiritu Tobitua, ii id diozu tu’ notoimo diozu Isido mantad Kinoingan. Iziozu nopo nga’ okonko’ kotos diozu sondii’; nobohi kou no om nabalazan. Ino no o sabab do apatut kou do momoguno di tinan diozu montok do kobontugan do Kinoingan. II BOOS DI TUHAN. KOTOHUADAN DOID KINOINGAN. KAPAABALAN DII ABAL TAVASI 1 Samuel 3:9; Jn 6:68 Alleluia, alleluia! Poboos no, oi Tuhan, poingongou i suupu Nu: Kivaa o Diau do abal do koposizon selajul. Alleluia! toi’ Jn 1:41. 17 Alleluia, alleluia! No’ium no dagai i Mononobus – ii komozon do i Kristus - grasia om katapatan nokoikot maza’ Disido. Alleluia! II ABAL TAVASI’ PAMBASAAN MANTAD DII ABAL-TAVASI TOBITUA SINUAT DI JOHN 1:35-42 4 Minggu Ko-2 id Timpu Toomod Toun B Di poingkakat i John songovian do duvo dii mokiki’ia’ ngaavi’ dau’, tuminahib i Jesus, om minunsolong kozo Disido i John om minoboos, ‘Bio’, duuhia iho’ tanak kambing biri-biri’ do Kinoingan.’ Koongou nopo diti, tuminanud di Jesus ii duvo mokiki’ia’. Kuminisus minogkovihi i Jesus, nokokito dioho’ do muusu-suut om minoboos, ‘Nunu pokionuon diozu?’ Suminimba izioho’, ‘Oi Rabbi – ii komozon do Mongingia’ – ‘nombo Ko poingizon?’ ‘Kanou mooi intong’ ka Disido do suminimba; dadi’ minugad izioho’ om nokokito do nombo Isido poingizon, om tuminimpoon miampai Disido do gisom nopupusan ii timpu’ do tadau dii. Ii nopo nga’ kuang hobi dii dii jaam ka-apat minsosodop. Songuhun nopo dii duvo ii duminadi do tutumanud ngaavi’ di Jesus dii nokoongou nodii do nunu ii noboos di John nga’ i Andrew, ii tobpinai kusai di Simon Peter. Osuvab po dii sumongkosuvabon, nokotuka i Andrew di tobpinai kusai dau’ om minoboos doid disido, ‘No-ium dagai i Mononobus’- ii komozon do i Kristus – om novit disido i Simon doid di Jesus. Minunsolong kozo disido i Jesus om minoboos, ‘Iziau no i Simon tanak kusai di John; pungaanan ko nodii do i Cephas’ – komozon Pampang. II ABAL TAVASI’ DI TUHAN. KAAZAAN DOID DIAU, OI TUHAN ZA, JESUS KRISTUS. Booson i Otumbazaan zou. SAMBAYANG MONTOK DO TITAAK NGAAVI’ Panaak no, Oi Tuhan, sumambayang zikoi, do kosudong-kozo zikoi nodaa do mamung id diti mistirium’, tu’ soosongian-noopo ii kaandaman do diti kohubukan do maan lamazo’, ii kalaja’ do koponobusan dagai opongo. Maza’ di Kristus Tuhan za. 5 Minggu Ko-2 id Timpu Toomod Toun B S: Amen. PREFACE KO-V DO DII TADAU-MINGGU’ NGAAVI’ ID TIMPU’ TOOMOD Kinopomongunan Totootopot do kotunud om otuhid iti, kalaja’ za om kopomasizan za, tomoimo om id-nombo-noopo do manaak diau do koponongkotohuadan ngaavi’, oi Tuhan, Tama’ tobitua, Kinoingan tavakas-kozo om aiso-kopupuson. Tu’ pinaazu nu ii pinosungkadan ngaavi’ di pomogunan om nokopoguhud dii kovohion ngaavi’ do timpu’ ngaavi’ om timpu-toun ngaavi’; nuug nu o tuhun id kaagaaga diau sondii’ om pinapaazat do kotuhunan id soibau di sompomogunan do id saviavi’ koimazaan dii, do momolinta’ id ngaan nu do id-soibau do saviavi’ ii notoodo nu om mangazou diau sohiihinaid do id kalaja’ ngaavi’ nu tindama’, maza’ di Kristus Tuhan za. Om ingkaa no, miampai saviavi’ dii Tasab ngaavi’, mangazou zikoi diau, tu’ id kalamazan toondos mangazou zikoi: Obitua, Obitua, Obitua i Tuhan Kinoingan do….. HOZOU KOSOMBUTAN Cf. Ps 22:5 Nokopopotounda’ ko do mija’ id-dumbangan ku, om songkuo pinagon-hoogo dii sasavan ii monodu’ do tuu ku. Toi’: 1 Jn 4:16 Nokoikot zikoi do mongintutun om do otumbazaan id dii koginavaan ii kivaa di Kinoingan do montok dagai. SAMBAYANG OPONGO KOSOMBUTAN Potunguo’ doid dagai, Oi Tuhan, ii Spiritu do koginavaan Nu, om id tinohuod Nu dodizo’ no o sontob dii notogok Nu maza’ diti iso’ Louti poinsurga do iso’ id pomusaavan om ginavo. Maza’ di Kristus Tuhan za. 6 Minggu Ko-2 id Timpu Toomod Toun B S. Amen. BALAKAT Om ii balakat di Kinoingan tavakas-kozo, i Tama’, om i Tanak, () om i Spiritu Tobitua, sumondot nodaa do id diozu om tumimpoon miampai diozu sohiihinaid. S. Amen. 7 

